
2005EKO AZAROAREN 7KO GOBERNU BILKURA

=======================================


Francisco Javier Iribarren Fentanes presidenteordea buru zuelarik, Nafarroako Gobernuak ohiko bilkura egin du gaur. Bertan, besteak beste, Gobernuak ondoko gai hauek onetsi ditu:

HERRILAN, GARRAIO ETA KOMUNIKAZIO DEPARTAMENTUA

==================================================


Iruñerriko Mugikortasun eta Garraio Mahaia eratzea onetsi da
_____________________________________________________________



Nafarroako Gobernuak foru dekretu bat onetsi du gaurko bilkuran Iruñerriko Mugikortasun eta Garraioaren Mahaia sortu eta arautzeko, aholkularitza eta parte hartze organo gisa, non erakundeek eta gizarte eragileek eztabaidatuko duten mugikortasunaren inguruko arazoei buruz eta bertan kolaboratzen ahalko dute Iruñerriko garraio jasangarria, publiko nahiz pribatua, jarraitu eta bultzatzeko. 


Organo honen sorrera aurreikusita zegoen Herrilan, Garraio eta Komunikazio Departamentuak eta Iruñerriko Mankomunitateak 2004ko ekainaren 23an sinatutako hitzarmenean, aipatu lurraldean hiriko garraioaren oinarri eta estrategiak ezartzea helburu zuena.


Mahaia Herrilan, Garraio eta Komunikazio Departamentuari atxikituta egonen da eta haren eginkizun nagusiak ondoko hauek izanen dira:

· Iruñerrian mugikortasunaren eta garraioaren egoera aztertu eta garraio jasangarriaren aldeko ekimenak proposatu eta bultzatzea.

· Erakunde pribatu nahiz publikoen arteko koordinazioa sustatzea, mugikortasuna eta garraio jasangarriaren erabilpena hobetzea helburu duten ekimenak egiteko xedez.

· Iruñerriko Hiriko Garraioaren Plana ezagutzea, bai eta mugikortasunean eragina duten Eskualdeko Udalen edo beste erakundeen ekimenak ere.
· Lurraldearen antolamendu eta garapenak mugikortasunean eta garraioan duen eragina aztertu eta txostenak eta konponbide proposamenak egitea aipatu bi arlo horiek hobetzeko.
· Proposatzen eta egiten diren neurrien eraginkortasuna ebaluatzea.

Organo aholku-emailea gutxienez sei hilabetetan behin bilduko da.

Mahaiaren osaketa


Foru dekretuak ezartzen duenez, Mahaiko burua Herrilan, Garraio eta Komunikazio kontseilaria izanen da, eta buruorde gisa Garraio zuzendari nagusia arituko da.


Horrez gain, organoak  ondoko kide hauek izanen ditu: Iruñerriko Mankomunitateko presidentea; Iruñeko alkatea; Nafarroako Udalerri eta Kontzejuen Federazioak izendatzen dituen Eskualdeko udalerrietako bi alkate; Herrilanetako zuzendari nagusia; Lurraldearen Antolamendu eta Etxebizitza zuzendari nagusia; eta Barne zuzendari nagusia.


Halaber, ondoko gizarte erakundeetako ordezkari bana izanen dira: ordezkaritza handiena duen kontsumitzaile eta erabiltzaileen elkartea; ordezkaritza handiena duen ezinduen elkartea; bizikletaren erabilpena sustatzeko elkartea; Nafarroako Enpresarien Konfederazioa; Merkatarien Elkarteen Federazioa, eta ordezkaritza handiena duten sindikatuen ordezkariak.

Behatokia eta batzorde aholku-emailea


Organo berriak Mugikortasun eta Garraioaren Behatokia ezartzen ahalko du arlo hauetan dagoen informazio guztia, propioa nahiz hirugarrenek egina, bilduko duena. Informazio hau erreferentzia gisa erabiliko da mugikortasunaren bilakaera ezagutzeko eta garraio politikak diseinatzeko oinarria izanen da.


Halaber, mahaiak batzorde aholku-emailea izanen du horrela osatuta: Nafarroako Gobernuko Garraio zuzendari nagusia, “Servicios de la Comarca de Pamplona, SA” sozietateko eta hiriko garraio publikoaren kontzesioa duen enpresako kudeatzaileak, taxilarien elkarteko ordezkaria, Foruzaingoaren eta Iruñeko Udaltzaingoaren ordezkariak, Nafarroako Unibertsitate Publikoko eta Nafarroako Unibertsitateko garraio arloko teknikari bana, bidaiarien garraio enpresen elkarteko ordezkaria, Iruñeko Udaleko Ingurumen eta Osasun Arloko zuzendaria, eta Nafarroako Gobernuko Garraioaren Plangintza eta Araubide Juridikoaren Zerbitzuko zuzendaria.
298.684 euroko inbertsioa onetsi da Cortesko Tutera eta Carmen Bellido kaleen zolatzea finantzatzeko
_______________________________________________________________


Nafarroako Gobernuak baimena eman dio Herrilan, Garraio eta Komunikazio Departamentuari hitzarmen bat egin dezan Cortesko Udalarekin bertako Tudela eta Carmen Bellido kaleak berriztatzeko, eta horretarako 298.684 euroko inbertsioa eginen da.


Lan horiek proiektu zabalago batean sartuta daude, aipatu kaleak zolatzea eta haien sareak berriztatzea helburu duena, eta aurrekontua denera 1.629.385,98 eurokoa da.
HEZKUNTZA DEPARTAMENTUA

==========================


Irakaskuntza itunduaren lan baldintzak eta kalitatea hobetzeko Hitzarmenaren gauzatze eta jarraipena onetsi da

_______________________________________________________________


Nafarroako Gobernuak baimena eman dio Hezkuntza kontseilariari Irakaskuntza itunduaren sektoreko lan baldintzak eta kalitatea etengabe hobetzeko Hitzarmena bere gain hartu, gauzatu eta jarraitu dezan. Hitzarmena 2005eko martxoaren 10ean sinatu zen.

Halaber, baimena ematen zaio Hezkuntza Departamentuari hitzarmenetik datozen zenbatekoak konprometitzeko. Zehatz-mehatz, hauexek dira: 5.411.000 euroko igoera 2005an;  6.576.269 euroko igoera 2006an; eta 5.856.470 euroko igoera 2007an.

Hezkuntza itunen modulu ekonomikoak aldatu dira

_______________________________________________________________


Nafarroako Gobernuak erabaki bat hartu du gaur hezkuntza itunen modulu ekonomikoak aldatzeko. 2005eko martxoaren 10ean Irakaskuntza itunduaren sektoreko lan baldintzak eta kalitatea etengabe hobetzeko Hitzarmena sinatu zen eta orain Gobernuak bere gain hartu du hitzarmen hori, hortaz, hezkuntza itunen modulu ekonomikoak aldatzea proposatzen da 2005. urterako.
INGURUMEN, LURRALDEAREN ANTOLAMENDU ETA ETXEBIZITZA DEPARTAMENTUA

============================================================


Gobernuak Udalez gaindiko Plan Sektoriala onetsi du Tuteran Unibertsitate Publikoa jartzeko 

_______________________________________________________________



Gobernuak onetsi du gaurko bilkuran Unibertsitate Publikoa Tuteran jartzeko Udalez gaindiko Plan Sektoriala, Ekonomia eta Ogasun Departamentuak sustatzen duena. Plan Sektorialaren helburua da Tuteran Nafarroako Unibertsitate Publikoko ikasketa ofizialak eta bertaratuak ezartzea. Jende aurreko aldian ez da alegaziorik izan.
Castejongo ziklo konbinatuko zentral termikoaren 2. Multzoaren Proiektu Sektoriala onetsi da
_______________________________________________________________



Nafarroako Gobernuak erabaki bat hartu du Castejongo ziklo konbinatuko zentral termikoaren 2. Multzoaren Udalez gaindiko Proiektu Sektoriala, “Eléctrica de la Ribera del Ebro, S.A.” enpresak sustatzen duena.


Instalakuntzaren helburua da energia elektrikoa ekoiztea energia fosiletatik abiatuta, eraginkortasun eta etekin handiko prozesuen bitartez,  prezio lehiakorretan elektrizitate-merkatu berrian, eta ahalik eta eragin txikienarekin ingurumenaren gainean.
Proiektu Sektorial deklaratu dira “Murietako STR-ren bigarren elikadura” eta “El Sequero-Los Arcos” tentsio handiko aireko linea elektrikoak
_______________________________________________________________



Nafarroako Gobernuak Udalez gaindiko Proiektu Sektorial deklaratu ditu linea elektrikoen bi proiektu hauek: “Murietako STR-ren bigarren elikadura Cordovilla-Recajo linea nagusitik, 66KV zirkuitu bikoitza” tentsio handiko aireko linea elektrikoa eta “El Sequero-Los Arcos” ST, 66 KV zirkuitu bikoitza” tentsio handiko aireko linea elektrikoa.

GIZARTE ONGIZATE, KIROL ETA GAZTERI DEPARTAMENTUA

==================================================


Gobernuak onetsi du hitzarmen bat sinatzea San Francisco de Asis Udal Patronatuarekin, Cintruenigoko “San Francisco de Asís” egoitzan 54 plaza asistentziadun erreserbatzeko helburuz
_______________________________________________________________



Nafarroako Gobernuak baimena eman dio Nafarroako Gizarte Ongizatearen Institutuko zuzendari kudeatzaileari hitzarmen bat egin dezan San Francisco de Asís Udal Patronatuarekin, Cintruenigoko “San Francisco de Asís” egoitzan 54 plaza asistentziadun erreserbatzeko helburuz.

NEKAZARITZA, ABELTZAINTZA ETA ELIKADURA DEPARTAMENTUA

=======================================================


Hainbat urtetarako gastua onetsi da nekazaritza eta abeltzaintzako erretiro aurreratuari ematen zaizkion dirulaguntzak finantzatzeko   
_______________________________________________________________


Nafarroako Gobernuak 564.662 euroko hainbat urtetarako gastua onetsi du nekazaritza eta abeltzaintza sektoreko erretiro aurreratuari ematen zaizkion dirulaguntzak finantzatzeko.


Gobernuaren baimena ezinbestekoa da, izan ere, gastuak zenbait aurrekontu-ekitaldi ukitzen baitu: 2005 (25.099 €); 2006 (74.188 €), 2007 (74.188 €), 2008 (74.188 €), 2009 (70.743 €), 2010 (60.905 €), 2011 (56.436 €), 2012 (49.740 €), 2013 (43.907 €), 2014 (28.128 €), 2015 (7.140 €).  
369.340 euroko gastua onetsi da nekazaritzako inbertsio planak egiteko eta nekazari gazteak bere gain hasteko laguntzetarako
_______________________________________________________________


Nafarroako Gobernuak 369.340 euroko gastua onetsi du nekazaritzako inbertsio planak egiteko eta nekazari gazteak bere gain hasteko dirulaguntzak emateko.


Baimena beharrezkoa da gastua 2006ko aurrekontuen kargura emanen delako. Zehatz-mehatz, 224.030 euro nekazari gazteak bere gain hasteko emanen dira eta gainerakoa nekazaritzako ustiategietan inbertsioak egiteko.
